
Armadako umeen su-etena 

300.000 adingabe inguru talde armatuetan parte hartzera behartzen dituzte mundu osoan. Destin Maliyamungu Euskal Herrian da, egoera latz horren zuzeneko lekukoa 

Estitxu Ugarte - Gasteiz 

Kongoko Errepublikako Kivu Sur eskualdeko herri batean bizi zen Destin Maliyamungu, Mai Mai taldeko militarrek haren herriko hainbat umerekin batera bahitu zuten arte. Hamalau urte zituen eta bi urte igaro zituen basoan bizitzen. Sarritan borrokaldietan parte hartu izan du. Orain, 17 urte ditu, eta Uvira herrian, jesuitek duten Errefuxiatuen Etxean, mekanika ikasten ari da. 

Mai Mai taldeko militarrekin egon zen bitartean Maliyamunguk ez zuen sekula beldurra izan. Hala esan du gutxienez, Euskal Herriko hedabideen aurrean. Haren ondoan eserita dagoen Nicole Nuytsek, baina, sinesgaiztasun keinua egin du hitzok entzun dituenean. Izan ere, Nuytsek haur soldaduen gizarteratzeko eta desmobilizatzeko egitasmoko zuzendaria da Uviran, eta oso gertutik ezagutzen du Kongoko Errepublikako ehunka umek pairatzen duten egoera bortitza. 

Horren berri emateko, hain zuzen, Alboan, Amnesty International eta Save the children elkarteek Euskal Herrira ekarri dituzte Maliyamungu eta Nuyts. Haurrak soldadu gisa erabiltzearen kontrako egunaren harira, Euskal Herrian hainbat hitzaldi egingo dituzte haur soldadu ohiak eta horiek gizarteratzeko lanean ari den emakumezkoak. 

Maliyamunguk inolako erreparorik gabe azaldu zuen atzo hari gertatutakoa: «Egun batean komandante batzuk nire herrian agertu ziren, eta indarrez eraman gintuzten etxetik. Familiarekin itzuli nahi izan genuen, baina ez ziguten utzi, eta haiekin geratu behar izan ginen. Beste bost umerekin batera eraman ninduten herritik». 

Mai Mai talde armatuko kideek bahitu zituzten Kivu Sur herriko umeak. Nuytsek azaldu zuenez, herri armada da Mai Mai taldea, Ruandako milizien kontra, bere lurraldea babesteko sortutakoa. Familia ugarik seme-alabak Mai Mai taldean sartzea onartzen dute, baina Maliyamunguren kasuan ez zen hala gertatu, indarrez eraman zuten. 

Militarrekin egon zen bitartean, haurrak borrokaldietan parte hartzeaz gainera, beste hainbat lan egin behar izan zituen. «Talde armatu horretan egon nintzen bitartean bizkartzain gisa aritu nintzen, komandantearen atzetik ibili behar nintzen egun osoan. Gainera, etsaiak iritsi zirenean borrokatzera behartu gintuzten. Lagun bat borrokaldi horretan hil zen», azaldu du Maliyamunguk. Gainera, drogatu egiten zituztela aitortu du haur soldadu ohiak. «Komandanteek botika batzuk ematen zizkiguten, borrokan babesteko zirela esan ziguten, baina drogak ziren». 

Gau batean alde egitea lortu zuten Kivu Sur herriko umeek, Maliyamunguren osabari esker. Haren bitartez, Gobernuz Kanpoko Erakunde batekin harremanetan jarri ziren, eta Uvirako egoitzara bidali zituzten. «Hara iritsi ginenean gure bizitza berria nolakoa izango zen azaldu ziguten, eta indar armatuetan bizitako guztia ahaztu behar genuela esan ziguten. Lanbide heziketa edo bestelako ikasketak garatzea eskaini ziguten. Nik mekanikoaren lanbidea hautatu nuen, eta horretan ari naiz ». 

Maliyamunguren kasu berean 200dik gora neska mutiko daude Kongoko Errepublikan. 

«Egun batean komandante batzuk nire herrian agertu ziren, eta indarrez eraman gintuzten etxetik» 

«Talde armatuan egon naizen bitartean bizkartzainaren lana egin dut, komandantearekin» 

Destin Maliyamungu - haur soldadu ohia 

«Armadatik ateratzen diren umeek eta haien familiek laguntza handia behar dute» 

Gobernuz kanpoko erakundeek ume soldaduak gizarteratzeko programak abiatzea galdegin dute 

Estitxu Ugarte- Gasteiz 

Ume soldaduen gaitza mundu osoan zabalduta dago. Afrikan, Europan, Asian, Ekialde Ertainean, eta Amerikan talde armatu ugarik adingabeak erabiltzen dituzte jarduera militarrerako. Haurrak soldadu gisa erabiltzearen aurka sortutako Euskal Herriko eta Espainiako koalizioak ume horiek desmobilizatzeko eta armagabetzeko kanpaina abiatu du, eta umeak gizarteratzeko programak martxan jartzeko exijitu. 

Bost aldarrikapenetan oinarritu dute eskaera. Lehenik eta behin ume hauek familia arteko harremanak berreskuratzeko eta haien herrietara itzuli ahal izateko behar bezalako neurriak exijitu dituzte gobernuz kanpoko erakundeek. «Urte luzez hierarkia militarrean gizarteratu diren umeak familian eta herrian integratzeak arazo psikologikoak eta sozialak eragiten ditu. Laguntza handia behar dute», azaldu dute erakundeek. Halaber, armada utziko duten umeen eta euren familien osasun fisikoa eta psikologikoa bermatzeko programak galdegin dituzte. 

Bestetik, etorkizunera begira haur soldadu ohien eskolatzea edo lanbide heziketa ziurtatzeko beharra nabarmendu dute gobernuz kanpoko erakundeek. Izan ere, «bizitzeko benetako alternatiba behar dute, kasu askotan gurasorik gabe daude, eta aurrera egin behar dute. Lana aurkitu ezean, prostituziora joko dute, edo beste indar armatu batean sartuko dira», adierazi dute erakundeek. 

AIk, Save the children eta Alboan elkarteek atzo Gasteizen antolatutako agerraldian, aipatu eskaera horiek nola garatu daitezkeen azaldu zuen Nicole Nuytsek. Bederatzi urte eman ditu Nuysek Afrikan lan egiten, Ugandan, Burundin, eta une honetan Kongoko Errepublikan haur soldaduak gizarteratzeko jesuitek abian jarri duten proiektu bat zuzentzen du. 

BABES ETXEA UVIRAN. Nuytsek azaldu zuenez, Kongoko Errepublikaren Kivu Sur herrialdean aritzen diren talde armatuen kideen %30 umeak dira, neskak zein mutikoak. 2004. urtean adostutako bake prozesuaren harira, ume soldaduak armagabetzeko, desmobilizatzeko eta gizarteratzeko egitasmoa sortu zen, eta iaz Errefuxiatuen Jesuiten Zerbitzuak 200 umerekin lan egiteko programa abiatu zuen. 

Horren barruan, babes etxea eraiki du erakundeak, eta horretan hartzen dituzte haur soldadu ohiak. Nuysek azaldu zuenez, lau zati bereizi dituzte haur soldaduak gizarteratzeko bidean. 

Lehenik eta behin umeak askatzeko talde armatuen komandanteekin negoziazioak abiatzen dituzte tokiko eragileek. Umeek dituzten eskubideak bermatzeko eskatzen dizkiete talde horiei eta umeak haien eskuetan uzteko. 

Behin hori lortuta, umeak Uvirako babes etxera eramaten dituzte. Bertan, soldadu bezala izaniko esperientzia partekatzeko aukera dute umeek, eta laguntza psikologikoa eskaintzen dizkiete. Halaber, bizpahiru hilabetez ostatua ematen zaie eta dituzten osasun arazoak tratatu egiten dizkiete. 

Bigarren fase horretan, gainera, ume bakoitzak etorkizunera begira izan ditzakeen asmoak aztertzen dituzte, eta aukera ezberdinak eskaintzen dizkiete, alegia lanbideren batean trebatzeko aukera edo eskolan jarraitzekoa. 

GIZARTERATZE ZAILA. Beste alde batetik, ume soldaduak laguntzeko taldeak haien familiekin harremanetan jartzen dira, eta umea berriro jasotzeko saiakera egiten dute. Umea ere familiarekin berriro bizitzeko prestatzen dute. Behin umeak familiarekin itzultzen direnean, lanik inportanteena hasten da. Nuystek azaldu bezala, «programaren arrakasta fase horretan neurtzen dugu. Familiari babes psikologikoa eskaintzen diogu, baita umea eskolatzeko edo lanbide batean trebatzeko baliabide materialak ere. Familiak normalean oso pozik daude umea itzultzen denean, baina arazo ekonomikoak baldin badituzte umea berriro armadan sartzeko arriskua dago», azaldu zuen Nuystek. 

Une honetan, 30 ume daude Uvirako babes etxean, baina egoitza martxan jarri zutenetik ehundik gora soldadu ohiak igaro dira jesuiten etxetik. Umeak laguntzen hogei lagun daude, eta horietako zortzi familien eta umeen hartu-emanaz arduratzen dira. 

